
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024  ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ  ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի անհրաժեշտությունը (նպատակը).
Հայաստանի Հանրապետության կառավարության որոշման նախագիծը բխում է կրթության առանձնահատուկ պայմանների կարիք ունեցող երեխաների վերաբերյալ ամբողջական էլեկտրոնային համակարգ ունենալու անհրաժեշտությունից։ 

Ընթացիկ իրավիճակը և խնդիրները.
2025 թվականի հունիսի 23-ին կայացած Տեղեկատվական համակարգերի կառավարման խորհրդի (ՏՀԿԽ) 52-րդ նիստում հավանության է արժանացել ՀՀ ԿԳՄՍ նախարարի «Կրթության կառավարման տեղեկատվական համակարգի համապատասխան մոդուլի մշակում և Տարածքային մանկավարժահոգեբանական աջակցության կենտրոնների մասնագետների համար պլանշետների գնում» գործողության ֆինանսավորման առաջարկը։
Երեխաների կրթության առանձնահատուկ պայմանների կարիքի գնահատումը իրականացվում է համաձայն ՀՀ կրթության և գիտության նախարարի  2017թ․ ապրիլի 13-ի հրամանով հաստատված «Կրթության կազմակերպման մանկավարժահոգեբանական աջակցության ծառայությունների տրամադրման կարգ»-ի, տարածքային մանկավարժահոգեբանական աջակցության կենտրոնների մասնագետների կողմից, թղթային տարբերակով։ Տեղեկատվությունը այնուհետև մուտքագրվում է էլեկտրոնային համակարգ, ինչը աշխատատար է և ժամանակատար։ Ներկա համակարգը դժվարեցնում է մասնագետների գործունեության մշտադիտարկումը։ 
 Ներառականության շրջանակներում կրթության առանձնահատուկ պայմանների կարիք ունեցող երեխաները սկսած նախադպրոցական տարիքից ընդգրկվում են կրթական պրոցեսում, ուստի նշյալ համակարգն անմիջապես փոխկապակցվում է անձի ֆունկցիոնալության գնահատման համակարգի հետ։ Կրթության կառավարման տեղեկատվական համակարգում առանձնացվում և ամրագրվում են կրթության առանձնահատուկ պայմանների կարիք ունեցող երեխաները, սակայն նպատակն է ունենալ ամբողջական էլեկտրոնային համակարգ, որը սկսվում է հենց կարիքների գնահատման գործընթացից։  Տարածքային մանկավարժահոգեբանական աջակցության կենտրոնների մասնագետները ուսումնական հաստատություններ (մանկապարտեզներ, դպրոցներ, քոլեջներ) կատարած այցերի ժամանակ կկարողանան առանձնահատուկ պայմանների կարիքի գնահատում և անհատական ուսուցման պլանի ձևավորումն իրականացնել անմիջապես էլեկտրոնային ծրագրային համակարգում։ Նախատեսվում է սույն մասնագետներին տրամադրել աշխատանքային պլանեշտներ (ամբողջ հանրապետությունը սպասարկում են 870 աշխատակից), ինչի օգնությամբ հնարավոր կլինի ֆիքսել վերջիններիս տեղորոշումը՝ հեշտացնելով կարիքի գնահատման գործընթացում մոնիտորինգի և վերահսկողության գործընթացը։ Երեխաներին վերաբերող առցանց լրացված տվյալներն անմիջապես հասանելի կդառնան նաև ծնողներին՝ հեշտացնելով երեխաների առաջընթացի հսկողությունը և անհատական ուսուցման պլանի ընթացքի գնահատումը։ 

Կարգավորման նպատակը և բնույթը.
 Առկա խնդիրներն իրագործելու նպատակով նախարարությունն առաջարկում է.
ՀՀ 2025 թվականի  պետական բյուջեի 1235 «Թվային փոխակերպման գործընթացի իրականացում» ծրագրի 31001 «Միասնական թվային միջավայրի ձևավորում» միջոցառման համար հաստատված գումարից ծախսեր նախատեսել նույն ծրագրի ներքո (ԲԳԿ՝ ԲՏԱՆ), ԿԳՄՍ նախարարությունը որպես միջոցառման կատարող (ԲՍԿ)՝ ծախսը նախատեսելով բյուջետային ծախսերի տնտեսագիտական դասակարգման «Վարչական սարքավորումներ» հոդվածով:
[bookmark: _GoBack]      Անհրաժեշտ սարքավորումների ձեռքբերման համար նախնական որոշման նախագծից ելնելով  «Կրթական տեխնոլոգիաների ազգային կենտրոն» ՊՈԱԿ-ի կողմից արդեն իսկ կազմակերպվել է գնման գործընթաց «Գնումների մասին» ՀՀ օրենքի 15-րդ հոդվածի 6-րդ կետին համապատասխան և հայտերի բացումը նախատեսվել էր 2025 թվականի սեպտեմբերի 16-ին, որի արդյունքում պարզ է դարձել, որ հայտ է ներկայացրել մեկ մասնակից՝ «Լանս» ՍՊԸ, որին էլ և հանձնաժողովը  ճանաչել է որպես ընտրված մասնակից, 	որի առաջարկած գինը 369,750․0 հազար դրամ է, ներառյալ ԱԱՀ:

Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության աշխատակիցները: 
  
Իրավական ակտի կիրարկման դեպքում ակնկալվող արդյունքը. 
      ԿԶԱՊԿ/ԿԱՊԿ գնահատման և արձանագրման, ԱՈՒՊ և ԱՈՒԶՊ ձևավորման և ծառայությունների մատուցման էլեկտրոնային համակարգի նոր ենթահամակարգերը միանալով դպրոցական մակարդակի ԿԱՊԿ՝ արդեն գոյություն ունեցող գնահատման արձանագրման տեղեկատվական էլեկտրոնային համակարգին՝ կձևավորեն մեկ միասնական տեղեկատվական համակարգ, որը կծառայի որպես կառավարման գործիք ԿԱՊԿ/ԿԶԱՊԿ ունեցող երեխաներին ծառայություն մատուցող բոլոր օղակների դերակատարների ու որոշումներ կայացնողների համար։ 
         Համակարգը կնպաստի մեկ միասնական համակարգում տվյալների պահպանմանը, գործընթացների համակարգմանը, ստանդարտացմանը, վերահսկողությանը և կառավարմանը, տեղեկատվության արագ փոխանակմանը։ Միաժամանակ համակարգը հնարավորություն կընձեռի երեխաներին վերաբերող առցանց լրացված տվյալներն անմիջապես հասանելի դարձնել նաև ծնողներին՝ հեշտացնելով երեխաների առաջընթացի հսկողությունը և անհատական ուսուցման պլանի ընթացքի գնահատումը։ Առաջարկվող համակարգը լինելու է Կրթության կառավարման տեղեկատվական համակարգի մի մաս և նման համակարգի առկայությունը կնպաստի վարչարարության նվազման, ժամանակի խնայողության և ավելի թափանցիկ ու հաշվետվողական գործընթացի առկայությանը։

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:

«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն»
Որոշման նախագիծը բխում է ՀՀ կառավարության 2023 թվականի մարտի 16-ի N 351-Լ որոշման հավելված 1-ով հաստատված «Հայաստանի Հանրապետության կրթության մինչեվ 2030 թվականի զարգացման պետական ծրագիրը» հաստատելու մասին» օրենքից բխող գործողությունների ծրագրի՝ հանրակրթության ոլորտի 2․2․2, 2․2․3 և 2․2․4 կետերի իրականացմանը։ Նշված կետերով նախատեսված գործողությունները վերաբերում են հանրակրթական ուսումնական հաստատություններում մանկավարժահոգեբանական ծառայությունների հասանելիության ապահովմանը, ծնողների հետ համագործակցության գործիքակազմի ներդրմանը, ինչպես նաև հանրակրթական ուսումնական հաստատություններին որակյալ խորհրդատվության և աջակցության տրամադրմանը մանկավարժահոգեբանական աջակցության կենտրոնների կողմից։


Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:
